
Боныхъёд Gismeteo-йы бёрёггёнёнтём гёсгё, 14 январы уардзён. Уёлдёфы темпе-
ратурё – 1 градусы уазалёй – 2 градусы онг хъарм. 

Боны дёргъ — 09,18 Хурыскаст — 07,31
Хурныгуылд — 16,50

Валютёйы аргъ Доллар — 101,23
Евро — 105,03 12 +

ФЁЛГОНЦАД
Ахсджиаг хъуыддаг

СФЁЛДЫСТАД
Ног азы къёсёрыл – стыр нысантимё

СПОРТИВОН ФИДИУЁГ
Футбол

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Ãàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäàÃàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäà№3 (26216)
2025 азы 14 январь – тъёнджы мёйы 14 бон, дыццёг

Дзырды фарн
 Адём хос цы хъуыддагён 

не скёной, 
уый зёххыл ма ‘рцёуёд. 
                БЕДЖЫЗАТЫ Чермен

 Национ проект «Ёнёниздзинад»  

Ноггуырдты уавёрмё – 
бёстон цёстдард

Ф ы ц ц а г р а д о н 
национ проект 
«Ёнёниздзинад»-ы 
фёлгёты Цёгат 
Ирыстоны цы ахс-
джиаг мадзёлттё ёх-
хёстгонд цёуынц, уы-
донёй иу у ноггуырд 
сывёллётты уавёр-
мё бёстон цёстдард 
гуырдзёй рахёсгё 
низтё сё тёккё рай-
дайёны рабёрёг кё-
ныны программё.
Уый тыххёй фехъусын 

кодта РЦИ-Аланийы Ёнё-
низдзинад хъахъхъёны-
нады министрады пресс-
службё.
Министрады минёва-

ры ныхасмё гёсгё, ног-
гуырдты ёнёниздзинад-
мё цёстдарды сёрма-
гонд неонаталон прог-
раммё Цёгат Ирыстоны 
ёххёстгонд цёуы 2023 
азёй фёстёмё. Прог-
раммёйы уагёвёрды 
куыд загъд ис, афтёмёй 
йё нысан у ноггуырдтём 
гуырдзёй рахёсгё 36 

алыхуызон низы афойна-
дыл рабёрёг кёнынмё 
цёстдард. Ома, сывёлло-

ны уавёрмё бёстон не-
онаталон ёркаст саразынц 
йё царды фыццаг цалдёр 
боны.

Программёйы уаг-
ёвёрдыл куыст адарддёр 
2024 азы дёр. Ёнёниз-
дзинад хъахъхъёнынады 

министрады бёрёггё-
нёнтём гёсё, ивгъуыд 
азы дёргъы ахём меди-
цинон цёстдард бавзёрс-
той 7 541 ноггуырды. Ахём 
медицинон раиртёсты 
фёрцы специалисттё ра-
бёрёг кодтой иуёй-иу 
карздёр низыхёттытё. 
Зёгъём, 6 сывёллон-
мё разынд фенилкетону-
ри. Уыдонён афойнадыл 
нысангонд ёрцыдысты 
хъёугё дзёбёхгёнён 
мадзёлттё. Уыимё, се 
’ппёты дёр бакодтой про-
филон дохтырты бёрны.
Иу сывёллонмё та ра-

зынд астёуыстёг-нуёрт-
ты атрофийы низ. Сывёл-
лонён снысан кодтой хос 
«Золгенсма». Ныртёккё 
сывёллоны дзёбёх кё-
нынц Ёнахъомты ёнё-
низдзинады национ ме-
дицинон иртасён центры 
дохтыртё.
Ахём бёстон медицинон 

цёстдард ис иннё рынчын 
сывёллётты уавёрмё 
дёр. Уыимё, програм-
мёйы архайд адарддёр 
уыдзён ацы аз дёр.

СЛАНТЫ Аслан

 Конкурс-ёркаст  

«Ирон цёстытёй дунемё кёсын»

Ирон адём  ёдзухдёр сёрыстыр уыдысты сё фё-
сивёдёй ёмё сё хуыдтой сё ныфс, се ’нцой, сё фи-
дён. Уымён ма иу ёвдисён – республикон конкурс-
ёркаст «Ирон дён ёз». Ёрвылаз ёй саразы Цёгат 
Ирыстоны ёхсёнадон змёлд «Иудзинад».

«Ирон дён ёз, ирон мад 
мё ныййардта, мё фыды 
ном сёрбёрзондёй хёс-
сын, ирон цёстытёй ду-
немё кёсын» – ацы ныхё-
стё ныридёгён сё туджы 
ахъардтой конкурс-ёркасты 
архайджытён: Ёрыдоны 
3-ём скъолайы ахуырдзау 
Плиты Къоста, Змейкёйы 
2-ём астёуккаг скъолайы 
ахуырдзау Цёлойты Сёр-
мёт, Фарныхъёуы скъо-
лайы ахуырдзау Джимиты 
Тимур, Дзёуджыхъёуы 
4-ём гимназы ахуырдзау 
Дзёгъойты Арсен, Сырх-
Дыгуры скъолайы ахуыр-
дзау Хёмыцаты Махарбег, 
Октябрыхъёуы 3-ём скъо-
лайы ахуырдзау Бузойты 
Сослан, Николаевскёйы 
скъолайы ахуырдзау Хъё-
дохты Марат, Алагиры 
3-ём астёуккаг скъолайы 
ахуырдзау Бутаты Арсен 
ёмё Веселёйы хъёуы 
скъолайы ахуырдзау Кокой-
ты Эдуардён.
Ацы ёрыгон лёппутё 

царды кёнынц фыццаг къах-
дзёфтё, бирё диссаг лёг-
дзинёдтё нёма бафтыд сё 
къухы, фёлё уал абон фёз-
минагёй ёвдисынц сёхи, 

сты ахуыры раззагдёртё, 
ёгъдауёй, ёфсармёй сты 
хайджын.
Конкурсы архайджытён 

арфё ракодта ёхсёнадон 
змёлд «Иудзинад»-ы советы 
уёнг, жюрийы сёрдар Ма-
мытты Тамерлан.
Ерысы цы лёппутё ба-

цыд, уыдоны зонындзинёд-
тён аккаг аргъ кодтой жю-
рийы уёнгтё: Еналдыты 
Хъазыбег, Такъёты Оль-
гё, Газайты Зоя, Туаты 
Руслан. 
Цымыдисаг уыд фыццаг 

ёркаст. Алы мыггаджы дёр 
ис фёзминёгтё. Фёси-
вёд дзырдтой сё мыгга-
джы истори ёмё або-
ны царды тыххёй. Сё 
зонындзинёдтё рав-
дыстой, нё фыдёлтёй 
нын чи баззад, уыцы ирон 
бёрёгбёттыл дзургёйё, 
стёй та арёхстджынёй ба-
зонгё кодтой чызгёрвыст 
ёмё чындзхасты ёгъдёут-
тимё, хызисёг, къухылхё-
цёг, чызгёмбалыл цы хёс 
ёвёрд ис, уый бирётё 
зонгё дёр нал кёнынц. 
Иу иннёйы фёстё лёп-

путё хызтысты сценёмё, 
сёхи хорз кёй  цёттё код-

той, уый бёрёг уыд. Уыцы 
рёстёг жюрийы уёнгтё та 
сё алы ёркастён дёр хат-
дзёгтё кодтой. 
Уёдё чи ёмбылдта ирон 

лёджы кафын ёмё за-
рынёй! Конкурсы радон 
ёмё кёронбёттён аива-
дон ёркасты лёппутё сё 
арёхстдзинад равдыстой 
кафынёй, зёрдёмёхъар-
гё ёмдзёвгётё кёсынёй. 

Фёлё алы ерысы дёр сбё-
рёг вёййынц хуыздёртё.
Ацы аз республикон кон-

курс-ёркаст «Ирон дён 
ёз»-ы уёлахиздзаутё 
систы ёртё лёппуйы. Сырх-
Дыгуры минёвар Хёмыцаты 
Махарбегён саккаг кодтой 
ёртыккаг бынат, арфё-
тё райста йё ахуыргёнёг 
Годзойты Анжелё дёр.
Дыккаг бынат райста 

змейкёйаг Цёлойты Сёр-
мёт, бацёттё йё кодта 
ахуыргёнёг Хъыбызты Ра-
исё.
Фыццаг бынат ёмё кады 

гёххётт раттой Фарны-
хъёуы астёуккаг скъолайы 
ахуырдзау Джимиты Тиму-
рён ёмё йё ахуыргёнёг 
Хуытъинаты Маринёйён.
Ёппёт архайджытё, сё 

ахуыргёнджытё ёмё ный-
йарджытён арфёйы ныхёс-
тё загътой РЦИ-Аланийы 
Ахуырад ёмё наукёйы 
министрады минёвар 
Нёкуысаты Иринё, «Иры 
Стыр Ныхас»-ы сёрдары 
хёдивёг Туаты Руслан.
Уёлдай арфёйы аккаг 

сты ёхсёнадон змёлд 
«Иудзинад»-ы советы уёнг 
Мёрзойты Тамерлан ёмё 
йе ’мкусджытё. Ныр цал 
ёмё цал хатты зёрдёйё 
балёггад кодтой Ирысто-
нён, цёмёй йё омменгён-
джытён, царды фёндёгтыл 
цёугёйё, «Ирон дён ёз» 
сё бон уа сёрыстыр ёмё 
сёрбёрзондёй зёгъын.
Ирон ныхас зёрдёйё 

чи уарзы, уыдонён рауад 
ёцёг бёрёгбон, дёсны 
йё амыдта Налдыхъуаты 
Зёлинё.

ГУГКАТЫ Жаннё,
къамтё систа 

Татьянё ШЕХОДАНОВА

 Аппаратон ёмбырд  

Ахсджиаг фарстатё 
ёмё  нысантё

РЦИ-Аланийы Хицауады Сёрдар 
ДЗАНАЙТЫ Барисы разамындёй ацыд ра-
дон ёрвылкъуырион аппаратон ёмбырд. Ар-
хайдтой дзы республикёйы Хицауады уёнг-
тё, муниципалон скондты сёргълёуджытё, 
министрадтё ёмё иннё ведомствёты разамон-
джытё. 
Ёмбырды ныхас цыдис 

Цёгат Ирыстоны операти-
вон,  эпидемиологон уавёр 
ёмё фидёны нысантыл. 
Ведомствёты разамон-
джытё цы цыбыр доклад-
тё бацёттё кодтой, уым 
радзырдтой, сё куысты ив-
гъуыд къуырийы дёргъы, 
сё размё цы ахсджиагдёр 
фарстатё лёууыд, уыдонёй 
сёххёст кёнын сё къухы 
цы бафтыд, уый.
РЦИ-Аланийы Хицауады 

Сёрдары хёдивёг Томай-
ты Ирбег  республикёйы 
оперативон уавёры тыххёй 
загъта:

–  Ацы фарстамё лём-
бынёг сё цёст дарынц 
Ёнёнхъёлёджы уавёрты 
министрады цёгатирыстой-
наг хайады управленийы 
кусджытё. Уымёй уёлдай, 
ивгъуыд къуыри нё рес-
публикёйы ёрцыд 14 зынг-
сирвёзты, иу адёймаг дзы 
фёмард. Метеослужбёйы 
хъусынгёнинагмё гёс-
гё, хёххон районты 2000 
метрёй уёлёмё  тёссаг 
у зёйтё рацёуынёй. Ив-
гъуыд къуырийы ёрцыд 
32 фёндагон-транспортон 
фыдбылызы, хъыгдард дзы 
баййёфтой ёмё рынчын-
дёттём бахаудысты 15 
адёймаджы. Ныртёккё 
Уёрёсе ёмё Гуырдзысто-
ны арён гом у алыхуызы 
машинётён дёр. Автоинс-
пекцийы хъусынгёнинаг-
мё гёсгё, республикёйы 
фёндёгтыл лёууынц 210 
уёзласён машинёйы. Уы-
донёй 200 лёууынц сёрма-
гонд бынётты. Электронон 
рады ёнхъёлмё кёсынц 
106 машинёйы. Афёдзы 

райдайёнёй нырмё пад-
дзахадон арёныл ахызтыс-
ты ёдёппётёй 30800 авто-
транспортон иуёджы. 
Республикёйы фёндёг-

тё быроны бын кёй фе-
сты, уый тыххёй Дзанайты 
Барис бауайдзёф кодта 
Транспорт ёмё фёндагон 
инфраструктурёйы комите-
ты сёрдар Солиты Тарие-
лён ёмё йын бахёс кодта 
хёстёгдёр рёстёг ацы 
фарстамё лёмбынёгдёр 
ёркёсын.
Барадхъахъхъёнёг ор-

гёнты бёрёггёнёнтём 
гёсгё, 9 январёй 12 январ-
мё ёрцыд 86 фыдракён-
ды. Ныридёгён дзы раргом 
кодтой 31.   

«Роспотребнадзор» -ы 
управленийы разамонёг 
Тыбылты Алан, нё рес-
публикёйы эпидемиологон 
уавёрыл ныхас кёнгёйё, 
фехъусын кодта, грипп ёмё 
ёндёр хёцгё низтёй рын-
чынты нымёц ныллёг кёй 
у. Уыимё, коронавирусы 
инфекциимё раиртёстой 
дыууё адёймаджы. Дард-
дёр ма йё ныхасы фёбё-
рёг кодта:

– Скъолаты улёфты бон-
тё фесты. Уымё гёс-
гё ёххёст кёнын хъёуы 
«Роспотребнадзор»-ы ёп-
пёт санитарон домёнтё 
дёр, цёмёй сывёллёттё 
хёцгё низтёй хызт ёрцё-
уой.  
РЦИ-Аланийы цёрёнуа-

тон-коммуналон хёдзарад, 
артаг ёмё энергетикёйы 
министр Таматы Майрён 
дзуаппон доклад скодта 
къуырийы куыстён. Ми-
нистр радзырдта, хёдзара-

ды ёппёт къабёзты дёр: 
энергетикё, газы, хъарм-
гёнёнтё ёмё донёй ёф-
сисады системёты куысты 
къуылымпыдзинёдтё кёй 
уыд, ёмё сё афоныл кёй 
аиуварс  кодтой. 
Дзанайты Барис ма Та-

майы-фыртён бахёс кодта, 
цёхёрадётты ёмбалад-
тём цы хёдзёрттё ха-
уынц, уыдонмё ёрдзон газ 
бауадзыны фарстамё фыл-
дёр ёргом аздахын.
РЦИ-Аланийы ёнёниз-

дзинад хъахъхъёнынады 
министр Тебиаты Сосла-
ны ныхасмё гёсгё, къуы-
рийы дёргъы тагъд ёххуы-
сы станцёмё бадзырдтой 
4597 адёймаджы, уыдонёй 
936 аластой рынчындёт-
тём. Дыууё адёймагмё 
раиртёстой коронавиру-
сы инфекци. Уавёр тёссаг 
нёу. Арёзт цёуынц ёппёт 
мадзёлттё дёр, цёмёй 
хёцгё низтё ма рапарахат 
уой.
Хицауады Сёрдар 

министрён бахёс кодта, 
льготон хостё рынчынтём 
афоныл, ёнёкъуылымпыйё 
куыд хёццё кёной, уый, 
уёлдайдёр та дёрддзёф 
районтё ёмё хъёуты цёр-
джытём. 
Ахуырад ёмё наукёйы 

министр Алыбегты Эллё 
йё дзуаппон раныхасы 
фехъусын кодта, скъолатё 
ахуырмё цёттё кёй сты, 
уый. 
Аппаратон ёмбырды ма 

ныхас цыдис, 2025 азы нё 
республикёйы социалон 
ахадындзинад кёмён ис, 
ахём объектты арёзтёдтё 
ёмё бындурон цалцёд-
жы куыстытён бадзырдтё 
бафыссыныл.  Ёмбырды 
архайджытё ныхас кодтой 
национ проекттё ёмё пад-
дзахадон программёты ны-
сантыл дёр.

ХЪОЙБАЙТЫ Галинё

 Бузныджы ныхёстё  

Дё салам бирё уёд, 
Битары-фырт!

Цёмёй дзыллон хабархёссёг фё-
рёзты дёхицён хёлар схонай, се ‘ппёт 
тыхстаг хъуыддёгтё сын бамбарай, сё 
цуры  балёууай, уый тыххёй хъуамё 
уай парахат, ёмбаргё зёрдёйы хицау. 
Нё фёрёдидзыстём, ахём у республи-
кёйы зындгонддёр адёймёгтёй иу – 
Битарты Вячеслав.
Йё раздёры хъуыддёгтё йын 

ёмхуызонёй дёр зонём, уёд дёр афтё 
ёмбёрста нё зын ёмё тыхстаг фарста-
тё. Ныртёккё дёр хорз ёмбары ёп-
пёт зындзинёдтё,  газет рафыссыны 
рёстёг кёддёриддёр нё цуры ёрба-
лёууы. 2025 азы фыццаг ёмбисён га-
зет «Рёстдзинад»-ён баххуыс кодта, 
радта ёхца ёмё пенсиисджытён газет 
рафыстам.
Битарты Вячеславы руаджы пенси-

исджытём фёхёццё уыдзён нё га-
зет, бузныг ын зёгъём ёмхуызонёй 
дёр. Дё салам бирё уёд, ёнёниз ёмё 
амондджын у, Вячеслав!

Газет «Рёстдзинад»-ы редакци

 Фёндаггон фётк  

Цёмёй бёлццёттё 
ёдасдёр уой...

Фёндаггон змёлды фётк бёстондёр ёмё ёдас-
дёр кёнынён ахъаз цы фёрёзтё сты, уыдонён сё 
сёйрагдёртёй сты видеоцёстдард ёмё къамисён 
системётё. Уыцы техникон фёрёзтё Паддзахадон 
автоинспекцийы кусджытён хорз ёххуыс сты фён-
даггон-транспортон фыдбылызты профилактикёйы 
хъуыддаджы. 

Цёгат Ирыстоны Мид-
хъуыддёгты министрады 
пресс-службёйы бёрёг-
гёнёнтём гёсгё, ныр-
тёккё республикёйы 
фёндёгтыл ёвёрд ис 
170 стационарон каме-

рёйё фылдёр. Уыцы 
техникёйён йё зынгё 
хай ёвёрд цёуы, фён-
даггон фыдбылызтёй 
уёлдай тёссагдёр кём 
у, хёдтулгётё ёмё 
адёмы змёлд фылдёр 
кём ис, ахём бынётты. 
Камерётё бёрёг кё-

нынц фёндаггон фёткы 
хёлдтытё: хёдтулгёты 
цыды тагъдад, светофо-
ры сигналтё ницёмё да-
рын, ныхмёцёуёг транс-
порты уаццагмё рахизын, 
ёдасдзинады ронёй нё 
пайда кёнын ёмё афтё 
дарддёр. 
Фёндагон змёлды 

ёдасдзинадыл комком-
мё ахадынц видеоцёст-
дарды автоматизацигонд 
системётё – уыдоны 
фёрцы фёндаггон уа-
вёрмё ёхсёвёй-бонёй 
сё хъус дарынц сёрма-
гонд центры специалист-
тё. 
Кёй зёгъын ёй хъёуы, 

видеоцёстдарды ахём 
системётё шофыртё 

ёмё фистёг бёлццёт-
ты амидин кёнынц фён-
даггон змёлды фётк 
бёстондёр хуызы ёх-
хёст кёнынмё. Уыимё, 
Паддзахадон автоин-
спекци хёдтулгёскъёр-
джытё ёмё ёппёт 
бёлццёттём дёр сиды, 
цёмёй ёмбёлгё хуызы 
ёххёст кёной фёндаг-
гон цыды уагёвёрдтё, 
иу кёнё иннё бынаты 
видеоцёстдарды систе-
мё ёвёрд ис ёви нё, 
уымё нё кёсгёйё. Уы-
мёй бирё аразгё у не 
’ппёты ёдасдзинад дёр.
Зёрдыл дарынён: ви-

деоцёстдарды автома-
тизацигонд системётё 
кём ёвёрд сты, уый 
тыххёй информаци сса-
рён ис Паддзахадон ав-
тоинспекцийы официалон 
сайты. 

Нё уацхёссёг

 Ёхсызгон цау  

Нё фидён 
рёсугъддёр уаид…

Ног аз райдыдта,  йемё 
бёттём ног бёллицтё, ён-
хъёлмё кёсём дунейы 
змёстыты ёрсабырмё, нё 
цардыл рёстмё чи фёзын-
дзён, ахём хорз, фёрнджын 
хъуыддёгтём.
Ахём ахадгё ёвёрццёг хъуыд-

дёгтё Ирыстоныл, стёй нё хуссай-
раг ёфсымёрон республикёйыл 
чи тауы, уыдонёй иу, ёнёмёнг, 
у «Рёстдзинад»-ы иузёрдион хё-
лар, меценат, Ирыстоны Ёхсёна-
дон палатёйы уёнг Лалыты Лев. 
Ацы хёрззёрдё адёймаджы Иры 
дзыллё хорз зонынц, чи – лёгёй-
лёгмё, чи та – фёсаууонмё. Цы 
нё хъёуы балёууыд, раст ма сыхаг 
республикёты дёр йё зёрдиаг лё-
вар кём нё ныууагъта, ахём  нё 
баззад. Уёлдай тынгдёр ауды рёз-
гё фёлтёрыл, уымён ёмё зоны: 
нё сомбон уыдонмё кёсы, ёмё 
сын сё зёрдёты хорз мыггаг куы 
байтауём, уёд фидёны хъёздыг 
тыллёгмё ёнхъёлмё кёсдзыс-
тём. Ёмё Левёйён ацы арфёйаг 
хъуыддаджы ёмбал нёй. 
Нё газет иу ёмё дыууё хатты 

нё фыста Лалыйы-фырты хёрза-
удёндзинадыл. Ёнё дарёгёй цы 

къорд бинонтё баззадысты хёстон 
быцёуты аххосёй, уыдоныл узё-
лы, сё сывёллётты сын царды 
раст фёндагыл сёвёрдта, раст 
цымё сёхи фыд у, уыйау. Къостайы 
бюстытё балёвар кодта респуб-
ликёйы бирё хъёутён, скъолаты 
та йё дёлбабазыр бакодта хицён 
кълёстё, сабитёй ахуыры хуыз-
дёр бёрёггёнёнтё чи ёвдисы, 
стёй хи дарынёй фёзминаг чи у, 
уыдонён снысан кодта стипенди-
тё. Зоны сын сё гуырёнбонтё 
ёмё сын адджинёгтёй сё зёр-
дё барухс кёны. Ёппёт уыцы хорз 
хъуыддёгтён аргъгонд ёрцыд – 
2023 азы йын Хуссар Ирыстоны Пре-
зидент саккаг кодта Намысы орден, 
ивгъуыд азы та республикёйы цып-
пар районы кадджын гражданин 
ссис. Фёстаг хёрзиуёг ын саккаг 
кодтой Горётгёрон районы – ив-
гъуыд азы кёронбёттён ёмбыр-
ды районы хицау Гаглойты Алан 
Лалыйы-фыртён зёрдиаг арфё 
ракодта йё хёрзаудёндзинады 
фёдыл ёмё йын ратта кадджын 
гражданины ёвдисёндар.
Левёйы фылдёр амалхъом адём 

куы бафёзмиккой, уёд, чи зоны, 
нё фидён рёсугъддёр уаид.

БУТАТЫ Азёмёт

 Ёхсёнад  

Районы Ныхас: 
нё нысан — размёцыд
Бёлвырд бёрёг у: цалдёр азы размё карз низ 

COVID-19 куы фёзынд, уёд «Аланты Ныхас» ёмё 
йё дёлхайёдты куыст иуцасдёр фёлёмёгъ. Уы-
мён ма, кёй зёгъын ёй хъёуы, уыдис ёндёр ах-
хосёгтё дёр. Фёлё та фёстаг дыууё азы змёлды 
архайд зынгё фёхуыздёр. Куыд у абон та уавёр? 
Ууыл, стёй Кировы районы ёмё хъёуты хайёдты 
куыстыл ныхас кёнём «Аланты Ныхас»-ы районы 
хайады уынаффёдоны сёрдар КЪУБАЛТЫ Солта-
нимё.

— Алцыдёр цёуы 
хистёртёй, ды дёр, 
Солтан, абон уыдонмё 
хауыс. Зёгъ-ма, алы 
кардзыд зоны ёмё кёны 
хъомыладон куыст?

— Дё фарстён цыбыр 
дзуапп раттын зын у, уы-
мён ёмё рёстёг цёуы, 
хёссы цардмё ногдзинёд-
тё, ивы адёмы зондахаст 
дёр. Уыдон нёхёдёг уы-
нём, фёлё нё афёдзёй-
афёдзмё алчидёр кар-
дзыддёр кёй кёны, уый 
бирётё не ‘нкъарынц. 
Ёмё ёрыгонёй куыд код-
та, афтё сонт митыл схё-
цы. «Ма кё» сын чи зёгъа, 
ахём хистёртё, ома, Фы-
дыбёстёйы Стыр хёсты 
архайджытё нё районы, 
хъыгагён, иу дёр нал ис. 
Фыдёлты фарн дарддёр 
ахёццё кёнын, кёстёр-
тём ёй адёттын абон хауы 
хёсты сывёллётты фёл-
тёрмё.

— Ёмё дём куыд 
кёсы, бафтдзён уё къу-
хы уыцы вазыгджын хёс 
сёххёст кёнын?

— Архайём, уымён ёмё 
зонём, уыцы фарн нын фы-
дёлтёй кёй баззад. Уыдон-
мё уыдис ёгъдау, зыдтой 
кёрёдзийён кад кёнын, 
нывыл ёвёрд уыдысты 
хистёр-кёстёр, нёлгой-
маг-сылгоймаджы ахаст-
дзинёдтё. Сё рацыд ёмё 
бацыд, лёуд ёмё бадт 
— алцыдёр дзурёг уыдис 
ёгъдау ёмё фарныл. Ба-
сёттём ыл: дунейы царды 
ивддзинёдтён сё тёваг 
фёзынд нё ирон-дзина-
дыл. Хъыгагён, фылдёр 
ёвзёрёрдём. Сё аххосаг 
— фёсарёйнаг кино ёмё 
Интернет. Уыдон цёсту-
ынгёйё халынц ацёргё-
тё ёмё рёзгё фёлтёры 

ахастдзинёдтё. «Аланты   
Ныхас»-ы районы ёмё 
хъёуты Ныхасты активонтё 
зёрдиагёй архайынц уа-
вёр фёхуыздёр кёныныл. 
Се ‘ххуысгёнджытё та сты 
хистёр фёлтёры минё-
вёрттё: Хъахъхъёдуры 
— Хъоцлаты Мурат, Ту-
аты Хасан, Белеккаты 
Эльбрус, Калоты Елхъан; 
Кёрдзыны хъёуы — Богаз-
ты Арсёмёг, Моргуаты 
Эдислав, Слонаты Барис, 
Хёмётхъуаты Рамазан, 
Фидараты Дзантемыр; 
Ираны — Фидараты То-
тырбег; Ставд-Дурты — 
Къубалты Марклен, Со-
зайты Валери, Черчесты 
Джанаспи, Быгъуылты 
Зауырбег; Змейкёйы — 
Мёргъиты Алыксандр, 
Бедойты Феликс, Къус-
раты Валодя; Комсомоль-
скы хъёуы — Мёргъиты 
Хетёг, Быгъуылты Рус-
лан; Елхоты — Бичерахты 
Мир, Хабёты Батмыр-
зё, Ёрчъегкаты Батрадз, 
Чочиты Петр, Адырхаты 
Хъазыбег, Къубалты Хъа-
зыбег, Хетъеты Эдуард.

— Ранымад хистёртён 
сё сёйраг хёс цы у?

— Сёхёдёг дёр кёддёр 
уыдысты кёстёртё, хъуы-
стой сё хистёртём, фёз-
мыдтой сын се ‘гъдау, уы-
дысты коммёгёс. Раст сты 
фыдёлтёй баззайгё зонд-
джын ныхёстё: «Цы кё-
стёр нё хъуса хистёртём, 
уымёй никуы ницы рауайд-
зён». Стёй та уымён дёр 
йё фёстё равзёрдзён 
раст йёхи хуызён кёстёр-
тё, ёнёгъдау хистёртё. 
Уымён нём ис, абон рё-
дигё чи кёны, ахём кар-
дзыд лёгтё: сёхи ёвди-

сынц ёнёфендёй, ёнёуаг 
дзыхёй дзурынц суанг кё-
стёрты цур дёр. Ахёмтё 
сафынц сё ирондзинад.

— Уёддёр, Солтан, уё 
сёйраг хёсыл цы ныма-
йут ныры дуджы?

— Цыфёнды куы фёуа, 
уёддёр нё сёйраг хёс у 
кёстёрты раст фёндагыл 
сёвёрын. Ёмё муниципа-
лон хицаудзинады оргён-
тимё архайём уыцы ва-
зыгджын хъуыддагыл. Стыр 
ёххуыс нын сты скъолаты 
ёмё Елхоты бирёвёрсыг 
колледжы разамонджытё. 
Фыццаджыдёр, Ныхасты 
уёнгтё ёмё районы ве-
терантё арёх сёмбёлынц 
ахуыргёнёндётты. Радзу-
рынц скъоладзаутён, нё 
фыдёлтё Фыдыбёстёйы 
Стыр хёсты цы лёгдзинад 
равдыстой, хёсты фёстё 
та паддзахады хъомыс фыл-
дёр кёныныл сё удуёлдай 
куысты тыххёй, ныртёккё 
нё фёсивёдён сёрма-
гонд ёфсёддон опера-
цийы сё хъёбатырдзинад 
аргъёутты дзуринаг кёй у, 
уыдёттё. Адёмы иудзинад 
Ирыстоныл, егъау Уёрё-
сейыл иузёрдион уёвы-
ныл кёй фидар кёны сё 
зондахаст. Уыцы арфёйаг 
куыст ёвзёр ёвёрд нёу 
ёппёт хъёуты дёр. 
Районы фёсивёд стыр 

разёнгардёй фёархайынц 
фольклорон бёрёгбёт-
ты, фыццаджыдёр, Цёгат 
Ирыстоны республи-
кон ёхсёнадон змёлд 
«Иудзинад»-ы хъёппёри-
сёй арёзт конкурс-ёркаст 
«Ирон дён ёз»-ы. Уый ма 
иу хатт ирдёй равдисы, 
Иры зёххыл кёй гуыры хорз 
кёстёртё — рёсугъд, 
ныфсджын ёмё курдиат-
джын. Уыдоныл арм дарын, 
раст фёндагыл сё ёвёрын 
у фёрнёйдзаг хъуыддаг.

— Бирёты зёрдётё 
риссынц ирон ёвзаджы 
хъысмётыл…

— Мадёлон ёвзаджы 
фёрцы зонём фыдёлты 
кадджын Ёгъдау. Уымён 
аргъ чи кёны, уыдоны цё-
рёнбон бирё уёд. Уыдон 
сты ирон ёвзаджы ахуыр-
гёнджытё. Номёй-номмё 
сё нё фёнымайдзынён: 
алчидёр сё дысвёлдёх-
тёй архайы, цёмёй скъо-
ладзау фёсивёд сё ма-
дёлон ёвзаг ма рох кёной, 
кёсой ёнёмёлгё Къоста 
ёмё нё иннё ирон фыс-
джыты уацмыстё. Раст 
зёгъгёйё, мадёлон ёв-
заджы уавёр фёнывылдёр 
кёныны хъуыддаджы нырма 
ис ёнёлыг фарстатё. Фыц-
цаджыдёр, нёма ёрцыд 
ист бындурон закъон ирон 
ёвзаджы хуыздёр фидё-
ны тыххёй. Йё райсыныл 
зёрдиагёй архайы «Алан-
ты Ныхас»-ы Координацион 
совет. Ёмё змёлды ра-
йоны, хъёуты дёлхайёдтё 
ёмгуыст кёнынц ирон ёв-
заджы ахуыргёнджытимё, 
культурёйы кусджытимё. 
Уавёр та ноджы фёхуыз-
дёр уыдзён, нё алыхуызон 
ёмбырдты иронау дзурын 
куы райдайём, суагъётё 
ёмё иннё хъуыддаджы 
гёххёттытё нё мадё-
лон ёвзагыл фыст ёмё 
мыхуыргонд куы цёуой, 
уёд…

Ныхас ныффыста 
КЪУБАЛТЫ Аркади

 Ахуырад 

Фёлварёнмё цёттёгёнён 
центртё – фылдёр

Ацы аз Цёгат Ирыстоны Иугонд паддзахадон фёл-
варёнмё цёттёгёнён центры нымёц фёфылдёр 
уыдзён – кёд нырмё 12 уыдысты, уёд ацы аз та – 
18. Паддзахадон аттестацийы бёрёггёнёнтё бахынц-
гёйё, уый тыххёй фехъусын кодта республикёйы 
ахуырад ёмё наукёйы министр АЛЫБЕГТЫ Эллё.

Министр куыд фёбёл-
вырд кодта, афтёмёй 
центртё байгом сты 
республикёйы ёппёт ра-
йонты ёмё Дзёуджыхъёуы 
РЦИ-Аланийы Сёргълёу-
уёг Сергей Меняйлойы 
фёдзёхстмё гёсгё, уы-

мён ёмё сбёрёг ис сё 
ахадындзинад, фёлварён 
дётгёйё.
Фарон фёлварён дёт-

тыны кампани ацыд ёнё-
къуылымпытёй, ёндёра-
зимё абаргёйё, 2024 азы 
ёртё хатты фёкъаддёр, 

баллтё кёмён не сфаг, 
фёлварён дётгёйё, уыцы 
ахуырдзауты нымёц. 
Лёмбынёг ёркёсгёйё, 

ахём бёрёггёнёнтё 
райсынён фёпайда сты, 
фёсурокты архайды прог-

раммётёй пайдагонд кёй 
цыди, уёлёмхасён ёмё 
профилон предметтё арф-
дёр кёй ахуыр кодтой, 
стёй фёлварёнтё трени-
ровкёты хуызы арёзт кёй 
цыдысты, ёмё иннё ахём 
мадзёлтты руаджы.

ГАПБАТЫ Алетё 

 Фёлгонцад  

Банымадтой йё ахсджиаг 
хъуыддагыл 

2017 азёй фёстёмё Цёгат Ирыстоны царды 
уадзынц «Иугонд Уёрёсе»-йы проект «Горё-
ты фалдзустё». Уёдёй абонмё сфёлгонц кодтой 
ёмё бафснайдтой 600 кёрты, стёй 150 ёхсёнадон 
фёзуаты. Уёлдай аивдёр ёмё зёрдёмёдзёугёдёр 
фесты, горётёгтё сё фёллад уадзынмё арёхдёр 
кёдём фёцёуынц, уыцы бынёттё – Доны станцё, 
Хетёгкаты Къостайы номыл фёлладуадзён парк 
ёмё Жуковскийы номыл сывёллётты парк, темати-
кон парк «Нёртон», Металлургты парк, Фонтанты 
фёз, Терчы былгёрётты иу хай, Олимпиаг парк.

Уымёй уёлдай ма фёл-
гонцады куыстытё ацы-
дысты Пушкины скверы, 
Коцойы-фырты уынджы 
фёлладуадзён бынаты, 
скейт-парчы, ёфсёнвён-
даджы вагзалы раз фёзы, 
Калинины уынджы аллейы, 
кёронмё фёхёццё кё-
нынц уыцы куыстытё Рожде-
ственскаяйы уынджы ёмё 
Гагарины номыл скверы.
Ёппёт уыцы хабёрттё 

нё уацхёссёгён ракодта 

Дзёуджыхъёуы фёлгонцад 
ёмё цъёхфалысты арёз-
тады управленийы хицауы 
хёдивёг Хъороты Давид. 
Кёй ранымадтам, уыцы 
куыстыты иумёйаг аргъ 
схёццё 1 миллиард сомёй 
фылдёрмё. Уыцы фёрёз-
тё систой федералон, ре-
гионалон ёмё бынёттон 
бюджеттёй. Зёгъём, ёр-
мёст ивгъуыд азы дёргъы 
нё горёты фёлгонцадён 
федералон бюджетёй ёр-

бацыдис 80 милуан сомы, 
муниципалон бюджетёй та 
– 50 милуан сомы.

«Иугонд Уёрёсе»-йы пар-
тийы уёнгтё иудадзыг стыр 
ёргом здахынц фёлгонца-
ды куыстыты хъёдмё. Нё 
республикёйы Парламент 
ёмё Дзёуджыхъёуы Ми-
нёвёртты ёмбырды де-
путаттё бабёрёг кёнынц, 
куыстытё кём цёуынц, 
уыцы объекттё, фембёлынц 
кусджытимё, сё разамон-
джытимё, стёй цёрджыти-
мё. Зонын сё фёфёнды, 
адёмы хъуыдымё гёсгё, 
сфёлгонц кёнинаг ёппё-
ты фыццаг ёнёмёнг кёцы 
фёзуёттё сты, уый.
Паддзахадон Думёйы 

депутат, регионы проек-
тмё цёстдарёг Таймазты 
Артур куыд бафиппайдта, 
афтёмёй национ проект 
«Горёты фалдзустё» тынг 
фёцыдис адёмы зёрдё-
мё, банымадтой йё хъёу-
гё, ахсджиаг хъуыддагыл, 
кём фёхъёуы, уым кёнынц 
се ’ххуысы хай дёр. Ёмт-
кёй райсгёйё, зёгъён ис, 
ёмё нё горёты цёрджы-
тён бёзгё ёмё удёнцой 
уавёртё аразын кёй у «Иу-
гонд Уёрёсе»-йы адёмон 
программёйы сёйрагдёр 
ёууёлтёй сё иу.
Нысангонд куыд цёуы, 

афтёмёй ма ацы аз фёл-
гонцады куыстытё хъуа-
мё ацёуой Дзёуджыхъ-
ёуы ёмё нё районты 35 
фёзуаты.

САНАТЫ Альбинё

 Бёрёгбон 

Мидисджын ёмё 
зёрдёмёдзёугё

Афёдзы мидёг цы бирё бёрёгбёттё сбёрёг кёнём, уыдонёй 
нын уарзондёр, ёвёццёгён, Ног аз у. Йё ралёудмё фёбёл-
лём, рагацау ём нёхи цёттё кёнын райдайём ёмё йыл зёр-
дёхъёлдзёгёй сёмбёлём. Алчи йемё бётты йё хуыздёр хъуы-
дытё, йё бёллицтё ёмё пълантё, ёууёндын ёй фёфёнды, ног 
аз ивгъуыдёй хуыздёр, амондджындёр кёй уыдзён, ууыл.
Уёлдай ёхсызгондёрёй Ног 

азы бёрёгбонмё фенхъёлмё 
кёсынц сывёллёттё, уымён 
ёмё ёрбахёццё вёййынц сё 
улёфты бонтё, стёй ма сын фа-

дат вёййы алыхуызон хъёлдзёг 
мадзёлтты архайынён. Дзёу-
джыхъёуы ёвдём скъолайы 
ахуыргёнджытё ёмё сё хъо-
мылгёнинёгтё дёр зёрдиагёй 

сёхи бацёттё кодтой фидёны 
азыл ёмбёлгё уагыл фембё-
лынмё. Алы кълас дёр бацёттё 
кодта йёхи хъёздыг программё. 
Дзыхъхъы нё ныллёууыдысты 3 
«Д» къласы сабитё дёр. Ирон ёв-
заджы ахуыргёнджытё Хайман-
ты Жаклинё ёмё Хъёлёбегты 
Альбинёйы разамындёй сарёз-
той мидисджын, зёрдёмёдзёу-
гё бёрёгбон. Митын Дада ёмё 
Митё сын зёрдиаг арфё ра-

кодтой, стёй уёд сабитё сё 
арёхстдзинад равдыстой 
кафын,зарын, ёмдзёвгётё кё-
сынёй. Бацёттё кодтой чысыл 
сценкётё ногазон тематикёйыл 
дёр. Иудзырдёй, хъёлдзёгёй 
арвыстой сё бёрёгбон, куыд сё-
хёдёг, афтё сё хуынд уазджытё 
– ныййарджытё дёр.

БУТАТЫ Азёмёт

 Сфёлдыстад 

Ног азы къёсёрыл – 
стыр нысантимё

Ёз дён мёхёдёг Дыгургомёй задёлескыхъёук-
каг хёрёфырт, зёгъён ис, мё сабийы бонты ёмбис 
уым арвыстон. Цы нё къуылдым, цы нё адаг ёмё 
уыгёрдён кёнё суадон зыдтон уыцы бынётты, 
ахём нё уыди. 
Задёлескёй гыццыл 

уёлдёр ёрёнцад уымёй 
ноджы рагондёр хъёу 
– Хёнёз, йё зындгонд 
нау-мёсыг-иу ын дардмё 
уыдтон, фёлё дзы уёвгё 
никуы уыдтён. Йё цёр-
джытё дёр ёрвылбон 

цыдысты, чи – бёхыл, чи 
– хёргёфсыл, чи – хё-
рёгыл Задёлескы рёзты 
нарёг къахвёндагыл – 
хуымётёг хохаг зёхкусёг 
адём. Хатгай, кёрёдзийы 
фёдыл арёнхъ уёвгёйё, 
Хёнёзы ’рдём, сё хы-
зынтё се ’ккой, афтёмёй-
иу сивгъуыдта горётаг ту-
ристты къорд.
Ёз уёд нё зыдтон, чи 

цёры Хёнёзы, цавёр 
мыггёгтё, кёцёйты йём 
ёрцыдысты цёрынмё, 
ёппёт уыдёттё ёрмёст-
дёр хёрзёрёджы базыд-
тон, Хёнёзы истори, йё 
равзёрд ёмё цёрджы-
ты тыххёй Хъарданты 
Тимуры уацхъуыд «Иры 
Стыр Ныхас»-ы газеты ба-
кёсгёйё. Ёмё дзы ит-
тёг разыйё баззадтён 
– ёгайтма уыцы арфёй-
аг, ахсджиаг куыст ёвёл-
лайгёйё, ёнёзивёгёй, 
бёрнонёй кёны.
Тимуры сфёлдыстади-

мё рагёй зонгё дён, 
арёх ын бакёсын нё 
гыццыл Ирыстоны кёмт-
ты, нё рагон хъёуты раз-
дёры царды тыххёй алы 
нымёцтё, цаутё ёмё 
архивон бёрёггёнёнтёй 
хъёздыг ёрмёг.
Тимур каст фёци Цё-

гат Ирыстоны Хетёгкаты 
Къостайы номыл паддзаха-
дон университеты истори-
он факультет. У Уёрёсейы 
ёфсёддон-историон ёх-
сёнады, Уёрёсейы Жур-
налистты цёдисы ёмё 
Уёрёсейы Сырх дзуары 
Цёгат Ирыстоны хайады 
уёнг, Ёппётуёрёсеон 
адёмон фронты активист, 
сайт Цёгат Ирыстоны 
«Ёнёмёлгё полчъы» ко-
ординатор, патриотон клуб 
«Фыдыбёстё»-йы разамо-
нёг.
Коронавирусы бёллёхы 

рёстёг Дыгуры районы 
уый разамынд лёвёрд-
та адёмён гуманитарон 
ёххуысгёнёг волонтерты 
штабён. У цалдёр чины-

джы автор – «Фыдёлты аз-
фыст», «Хъёбатыртё ёнё 
Сыгъзёрин Стъалыйё» 
ёмё «1818 азы дёргъы 
дзуарёфтыд ирёттё». 
Абоны онг ма йын рацыд 
нё республикё ёмё Уё-
рёсейы дзыллон инфор-

мацийы мыхуыры фёрёз-
ты сёдёгай уацхъуыдтё 
Цёгат Ирыстоны истори-
йы, культурёйы, ёхсё-
надон цард ёмё спорты 
тыххёй.
Тимуры хъёппёрис 

ёмё ёххуысы фёрцы 
арёзт ёрцыдысты алы-
хуызон фёсивёдон ма-
дзёлттё – конкурстё, 
ерыстё, равдыстытё, ак-
цитё, кёцыты архайд-
той скъоладзаутё канд 
нё республикёйё нё, 
фёлё Уёрёсейы иннё 
регионтёй дёр, суанг Чу-
коткёйё. 2021 азы Тимур 
Цёгат Ирыстоны Мид-
хъуыддёгты министради-
мё иумё царды рауагъта 
«Барбашовы быдыр»-ы 
проект «Хъёбатыры стыр 
сгуыхтдзинад», архайдта 
«Звезда», «Легенды ар-
мии», «Россия-24. Без сро-
ка давности» ёмё ёндёр 
патриотон уёрёсейаг ка-
налты проектты.
Ныртёккё цёттё 

кёны сывёллётты ныв-
ты равдыст, архайынц дзы 
Республикё Башкорто-
стан ёмё Цёгат Кавказы 
ёртё регионы.
Йё арфёйаг ёмё хъо-

мысджын куысты фёдыл 
Тимур хорзёхджын у Уё-
рёсейы Президент Вла-
димир Путины майданёй, 
«Кёрёдзийён ёххуысы 
Ёппётуёрёсеон акци 
«Мах стём иумё» сара-
зынмё стыр бавёрён 
бахёссыны тыххёй», Хус-
сар Ирыстоны Республи-
кёйы «Хёлардзинад»-ы 
орденёй ёмё майданёй 
«Дзёуджыхъёу – намысы 
горёт».

2019 азы Хъарданты Ти-
мур райста Цёгат Ирыс-
тоны Сёргълёууёджы 
афёдзы хуыздёр журна-
листы куысты тыххёй пре-
ми номинацийы «Кад ёмё 
намыс».
Сёрмагондёй мё зё-

гъын фёнды Тимуры чи-
ныг «Хъёбатыртё ёнё 

Сыгъзёрин стъалыйё», 
зёгъгё, уый тыххёй. Ны-
хас дзы цёуы, Фыдыбёс-
тёйы Стыр хёсты рёс-
тёг не ’мзёххонтёй сё 
хёстон сгуыхтдзинёдты 
фёдыл Советон Цёдисы 
Хъёбатыры ном райсын-
мё кёй бавдыстой, ёмё, 
ёцёгёйдёр, уыцы бёр-
зонд хёрзиуёджы аккаг 
чи уыди, фёлё йё кё-
мён нё раттой, уыдоныл – 
ёдёппёт 46 адёймагыл. 

Уыцы хабёрттё Тимур 
сбёрёг кодта, алыхуызон 
ёфсёддон документтё 
ёмё архивты бёстон ба-
кусгёйё. Уыцы арфёйаг 
куыст кёнын райдыдта, 
суанг ма астёуккаг скъо-
лайы хистёр кълёсты 
ахуыргёнгёйё. Фёстё-
дёр та йын иудадзыг баст-
дзинад уыди нё бёстёйы 
Хъахъхъёнынады минис-
трады сёйраг архивимё 
дёр горёт Подольскы.
Тынг фёнды Тимуры нё 

адёмы историимё хуыз-
дёр базонгё уёвыны тых-
хёй Гуырдзыстоны сёй-
раг архивы бакусын дёр, 
суанг ма гуырдзиаг фыс-
сынад дёр сахуыр кодта 
ёмё йё уырны, абон уа, 
райсом, уёддёр ын ахём 
фадат кёй фёуыдзён.
Куы йё бафарстам, 

уыцы ахсджиаг, вазыгджын 
куысты ахадгёдёр ёххуыс 
кёмёй зоны Тимур, уёд 
нын ёппёты фыццаг загъ-
та «Иры Стыр Ныхас»-ы 
раздёры сёрдар Уататы 
Зелимы ном. Бацамыдта 
Уёрёсейы Хъахъхъёны-
нады министрады сёйраг 
архивы бёрнон кусёг Пан-
ков Оледжы дёр, уый йын 
ёнёзивёгёй ёмё хъёу-
гё хуызы сёххёст кёны 
йё курдиёттё. Нё дзы 
ферох сты, Цёгат Кавка-
зы иннё регионты дёр 
уыцы куыстыл хёст чи у, 
йё хорз зонгё уыцы адём 
дёр – Ахмед Нахушев Кё-
сёг-Балхъарёй, Адлан 
Динаев – Цёцёны Рес-
публикёйё.
Зёгъён ис афтё, ёмё 

ивгъуыд азы йё куысты 
бёрёггёнёнтёй Хъар-
данты Тимур у разы, 
фёлё цы ног аз ралёу-
уыд, уым дёр йё размё 
ёвёры ног, бёрзонддёр 
ёмё ахсджиагдёр нысан-
тё. Царды рауадзын ын 
сё кёй бантысдзён, уый 
та дызёрдыггаг нёу.

ХЁМЫЦАТЫ Морис

 Презентаци 

Ирыстоны нырыккон культурёйы 
рёзты – зынгё цау

Ивгъуыд азы кё-
рон чиныгуадзён 
"Харизма"-йы мыхуыры 
рацыд "Ирон драматур-
гийы антологи"-йы фыц-
цаг том. Хорз цау уыд 
уый нё республикёйы 
нырыккон культурёйы 
рёзты. Рауагътой йё 
Уёрёсейы Федерацийы 
Президенты фонд "Куль-
турёйы хъёппёрис"-ы 
гранты фёрёзтёй. Ан-
тологийы фыццаг том 
ёмё иумёйагёй йё 
дарддёры рауагъдтё 
мыхуырмё бацёттё код-
той нё республикёйы 
Театралон архайджыты 
цёдисы сёрдары хёди-
вёг, актрисё ПАГЁТЫ 
Фатимё ёмё режиссер 
ХЪЁРДЖЫНТЫ Ири-
нё.
Антологимё цы ёрмё-

джытё бацыдысты ёмё 
фидёны хаст ёрцёудзён, 
уыдон сты Октябры рево-
люцийы размё, советон 
дуджы алы азты, стёй уый 
фёстё азты нё ирон дра-
матургты алы фёлтёрты 
фыст ирон ёмё уырыс-
саг пьесётё. Сё фылдёр 
ёвёрд ёрцыдысты Хус-
сар ёмё Цёгат Ирыстоны 
профессионалон театрты. 
Бирётё дзы амёй раз-
мё мыхуыргонд уыдысты 
хицён хёйттёй журналтё 
ёмё иумёйаг ёмбырд-
гёндты. Ныр сё антологи-
мё йё аразджытё бахас-
той ёнёхъёнёй. Фыццаг 
ёмё уый фёстё томтён 
ёрмёг агурынц Национ 
наукон библиотекёйы, 
Хетёгкаты Къостайы но-
мыл Ирон литературёйы 
ёмё Театралон музейы 
ёвёрёнты, Цёгат Ирыс-
тоны Абайты Васойы но-
мыл Социалон ёмё гума-
нитарон иртасёнты инсти-
туты архивы, фысджытё 
ёмё артистты хи архивты.
Ирон драматургийы ан-

тологи аразджытёй иу, 
Пагёты Фатимё нын куыд 
радзырдта, афтёмёй йё 
рауагъдтё (томтё) хъуа-
ма уой дёс чиныгёй фыл-
дёр. Пайда дзы кёндзыс-
ты ёхсызгонёй, куыд про-
фессионалон, афтё хи-
хъёппёрисадон театрты 
режиссертё ёмё артист-
тё, архайджытё. Алы томы 
тираж дёр у иу мин экзем-
пляры. Хорз ахъаз уыдзён 
ирон ёвзаг ёмё литера-
турёйы ахуыргёнджытён, 
фёсахуырты скъоладзау-

тимё хъомыладон куыст 
кёнгёйё.
Фыццаг томмё разны-

хас ныффыстой филологон 
наукёты кандидат Сёлби-
ты Тамир ёмё нё рес-
публикёйы адёмон ар-
тист Дауыраты Эдуард. 
Антологийы фыццаг чины-
джы сты Хетёгкаты 
Къоста, Гуырдзыбеты 
Блашка, Брытъиаты Ел-
быздыхъо, Хъороты Дауыт, 
Кочысаты Розё ёмё 
Токаты Алиханы пьесётё.
Ёрёджы та нё бёс-

тёйы политикон парти 
"Иугонд Уёрёсе"-йы рес-
публикон хайады ёхсё-
надон ёххуысгёнджыты 

штабы уыд "Ирон драма-
тургийы антологийы" дык-
каг ёмё ёртыккаг томты 
презентаци. Архайдтой 
дзы нё республикёйы 
Фысджыты цёдисы сёр-
дар, литературёиртасёг 
Хозиты Барис, ЦИПУ-
йы Журналистикёйы фа-
культеты декан Хёбёла-
ты Фатимё, Театралон 
архайджыты цёдисы 
сёрдары хёдивёг, ан-
тологи аразджытёй иу Па-
гёты Фатимё, Тёбёхсёу-
ты Балойы номыл Ирон 
академион театр ёмё нё 
республикёйы иннё 
театрты коллективтё ёмё 

разамонджытё, ахуыр-
гёндтё, библиотекётё 
ёмё культурёйы арт-
дзёстыты кусджытё, чи-
ныгкёсджытё.
Ирон драматургийы ан-

тологийы дыккаг ёмё 
ёртыккаг чынгуытём 
хаст ёрцыдысты Къубал-
ты Алыксандр, Коцойты 
Арсен, Гёдиаты Цомахъ, 
Малиты Георги, Хъуысаты 
Дмитри, Беджызаты Чер-
мен, Туаты Дауыт, Цопа-
наты Хаджумар, Токаты 
Асёх, Джимиты Георги, 
Мамсыраты Дёбе, Епхиты 
Тётёри, Фёрнион Къос-
тайы драмон уацмыстё. 
Дыккаг томмё разны-
хас ныффыста ёмё ирон 
драмон рёзты уавёрыл 
иумёйагёй йё зонадон 
уацы раргом кодта фило-
логон наукёты кандидат 
Хъуыссёты Зёлинё. 
Уый арёхстджын ёмё 
ирон драматургийы ёр-
мёг бёстон ёмё бёл-
вырд ахуыр кёны ёмё 
иртасы бирё азты. Ис 
ём хорз монографи Хе-
тёгкаты Къостайы сфёл-
дыстадёй, сёрмагондёй 
та ёрдзырдта йё пьесё 
"Дуня"-йы тыххёй.
Антолгийы ёртё томы 

цы хъёздыг ёрмёг федта 
рухс хицён чиныгёй, уый 
тыххёй презентацийы сё 
хъуыдытё загъта Хозиты 
Барис. Уый бахаста фён-
дон, цёмёй антологийы 

хицён томмё хаст ёрцё-
уой ирон профессионалон 
театралон аивад ёмё нё 
драматургты сфёлдыс-
тады тыххёй алы азты 
нё зындгонд ахуыргёнд-
ты тыххёй уацтё ёмё 
очерктё.
Презентацийы ма ирон 

театралон аивад ёмё 
сфёлдыстады рёзты тых-
хёй сё хъуыдытё загътой 
Сёлбиты Тамир, киноре-
жиссер Туаты Теминё, 
поэт, тёлмацгёнёг Ба-
ситы Зёлинё, рауагъдад 
"Харизма"-йы сёргълёу-
уёг, нё республикёйы 
культурёйы сгуыхт кусёг 
Аидё Харкиладзе.
Ирон драматургийы ан-

тологийы дыккаг ёмё 
ёрыккаг чингуыты ре-
дактор ёмё корректор у 
нё республикёйы куль-
турёйы сгуыхт кусёг, га-
зет "Рёстдзинад"-ы бёр-
нон нымёрдар Гапбаты 
Алетё. 
Ацы антолгийы иннё 

чингуытыл куыст цёуы 
дарддёр. Лёвар сё бай-
уардзысты нё республи-
кёйы скъолатё ёмё 
культурёйы хёдзёртты 
библиотекётыл.

ГАСАНТЫ Валери, 
Хетёгкаты Къостайы 

номыл Ирон 
литературёйы 
музейы хистёр 
зонадон кусёг

 Цыбыр радзырд 

Фёйнёгфарс
Сёрдыгон ёнтёф бон. Хур 

ёнёвгъау судзы... Саухал тута 
бёласы бын аууоны бады ёмё 
«Рёстдзинад»-ы дзырдбыдыл 

йё сёры магъз дон кёны.
Йё авдаздзыд фырт Гёбис хъёрёй 

кёсы чиныджы: «Иу фёззыгон бон Бола 
хъёдёй галтыл суг ёрцёйласта. Фё-
хёрдгёнёны галтёй иу нал фёрёзта. 
Уёд Бола галы феуёгъд кодта, ёфсондз 
йёхи уёхсчытыл авёрдта, «цоб», зёгъ-
гё, фёкодта иннё галён, ёмё сугты 
уёрдон уайтагъд уёлбыл балёууыд».

– Мё фыд Хъапланыл дёр ёрцыдис 
ахём хабар, – дзуры Саухал. – Уый дёр 
иу хатт галтыл суг ласта ёмё, ёфсондз 
рётёнмё цы къёбёлёй фидар уыд, уый 
асаст. Уёд Хъаплан йе ’нгуылдз ёфсондз 
ёмё рётёны хуынчъы атъыста ёмё суг-
тё нёхимё ёрхёццё кодта.

– Ёцёг, баба?..
– Ёцёг зёгъын, ёцёг! Тыхджынтё ис 

нырма!
– Уёдё Болайён йё бон ёцёг уыдис 

бёлас ёд уидёгтё стонын?
– Бёгуыдёр! Стёй канд Бола нё, 

фёлё мёхимё дёр разындзён уый-
бёрц хъару. Мёхёдёг дёр фёйнёг-
фарс дён...

– Баба, уёдё ма ацы тута бёлас стон...

– Дё мад ёй нё бауадздзён...
– Гыцци, ёддёмё ма ракёс!
– Цы кёныс, мё къона?
– Бабайён ма ацы тута бёлас стонын 

бауадз...
Саухал йёхи газеты аууон бакодта ёмё 

гуым-гуым кёны, кърандас йё къухы 
тилгё:

– Цыппар дамгъёйё ирон номдзыд 
богал. Чи у, цымё?..

– Бола! – Ус ын йё къухёй газет ратыд-
та. – Бёлас мё хъёугё кёны, фёлё цы 
дурыл бадыс, уый сис...

– Сис ёй баба! Цёй-ма, – лёппу фыд-
мё хаты.
Саухал сыстад. Йё хёдоны дыстё рём-

бынкъёдзтём батылдта, къухтыл ёртутё 
кодта. Дурмё бирё фёкаст, стёй йём 
фёлёбурдта. Ахёцыд ыл иуёрдём, 
стёй та – иннёрдём, фёлё йё змёлын 
дёр нё фёкодта. – Цёй салд ныккод-
та, ёвёдза! Дур дёр ма дзы искуы афтё 
ныссёлгё уыд?! – Йё комы тёфмё ау-
уёрды йё къухтё Саухал. – Уё-ё-ёуу! 
Ёнхъёл дён, фыдёскъуыд фёдён!..
Уыйадыл лёг гуыбырёй баззади. Ус 

ёнёдзургёйё Саухалы йё хъёбысмё 
фелвёста ёмё йё хёдзармё бадавта.

СЛАНТЫ Руслан

РЕКЛАМЁ, ХЪУСЫНГЁНИНЁГТЁ

 Спортивон фидиуёг  Ничи ферох, ницы ферох 

Хёхбёстёй – быдырмё...

Колхозты райрёзты рёстёг (коллективизацийы рёстёг) Хуссарёй 
рацыдысты Ленингоры рёйоны Салыгёрдёнёй Цёгат Ирыстонмё, 
Елхотмё Бызыккаты хёдзарвёндаг. Хорз ахастдзинёдтё сын уыд 
бынёттон цёрджытимё. Сё хистёртё, хёрзёфсымёртё Бесёгъуыр 
ёмё Ражден кадджын уыдысты хъёубёсты адёмы 'хсён.
Бесёгъуыр, Фыдыбёстёйы Стыр 

хёсты архайёг, фёстаг тохы не-
мыцаг фашистты ныхмё уыд Керчы. 
Уырдыгёй йё райгуырён Ирыстон-
мё, йё райгуырён хъёу Елхотмё 
фёцыди фистёгёй тыхтё ёмё 
амёлттёй, ёххормагёй, уёнтёхъил 
ёмё нёмыгдзёфтёй. Сыхбёстёи-
мё ёнгом цёргёйё, ёфсымёртён 
сё кёстёртё куы бабирё сты, уёд 
хъёубёстёйы разамынд зёххы хай 
ратта Ражденён уыцы уынджы уёл-
дёр хъёуысёрырдём ёмё дзы 
сарёзта самандурёй хёдзар, уыцы 
хъуыддаджы йын тынг баххуыс сты 
сыхёгты нёлгоймёгтё.
Бесёгъуырён Чысионимё (Де-

даимё) уыд цыппар чызджы ёмё 
дыууё фырты, Ражденён Икъиа-
нимё (Нуцаимё) та – авд фырты 
ёмё ёртё чызджы. Ёнё кёрёдзи 
нё фёрёзтой, сё хойраг, сё цёхх 
ёмё кёрдзын иу уыд. Хъазуатонёй 
куыстой колхоз «Кавказ»-ы быдырты.
Фыдохы рёстёг фёсивёды цы 

урёдта, бырстой хёсты быдыр-
мё, вагзалы дам-иу рёстёгмё куы 
‘рлёууыд поезд, уёд, дам, вагёт-
ты дёр нал цыдысты ёмё дам-иу 
ёрцауындзёг сты вагётты схизён-
тыл. Бызыккаты Раждены хёдзарёй 
фондз ёфсымёры араст сты лёг-
ёвзарён, тугкалён хёстмё, фёлё 
кёстёр Ладойы раздёхтой горёт 
Прохладныйё, куыд рынчын, афтё.
Фыдохы рёстёг, хъёуы фёсивё-

дёй чи баззад, уыдонёй хёдзары 
ничи бадт, иууылдёр, чи – ёхсё-
вёттё, чи – бонёй куыстой уёрёх 
бёркадджын быдырты: хорёрзад, 
зёгъай, халсартё, быдыртё уыдыс-
ты йё тёккё дзаг. Ладо куыста 

звенаводёй халсартёгуыстгёнён 
бригады ёмё ёппётёй дёр кол-
хоз Сырх ёфсады рёнхъытён фёс-
чъылдымёй ёххуыс кодта. Фёси-
вёд, кёмён йё фадат куыд амыдта, 
афтё ёнёзивёгёй тындзыдтой 
фермётём, быдыртём, аннётё та 
къахтой хъёуёй Гырымы хъёдыр-
дём знёгты танкты ныхмё арф дыу-
уё къанаугонды. Уёлдёр, Елхоты 
хъёдрёбынты, скъахтой стыр къа-
нау, Теркёй рауагътой дон быдыр-
тём, цёмёй донхорыг кодтаиккой 
халсарты хуымтём хъёздыг хорёр-
зады охён. Уыцы къанау хёццё код-
та суанг Кёсёджы Республикёйы 
арёнтём.

1942 азы, фёззёджы, сентябры 
немыц схёццё сты Елхотмё... Хъуа-
мё фашисттё 26 октябры алфам-
былай басыгътаиккой бёстё сё 
разамынды амындмё гёсгё. Сё 
хёдтёхджытё райдыдтой бомбё-
тё калын хъёуыл дёр, пиллон арты 
уыд Елхоты ком. Хъёуы цёрджытё 
ёмбёхстысты Змейкё ёмё Елхо-
ты хъёдты акъоппыты. Бызыккаты 
Бесёгъуыр ёмё Раждены бинонтё 
цардысты иу акъоппы Змейкёйы 
хъёды. Фёздёг-иу кёцёй скалд 
хъёды, уырдём сё ных арёзтой, 
ёппёрстой бомбётё акъоппыты 
цёрджытыл, хёдтёхджытё, сау ха-
лёттау, ратёх-батёх кодтой арвы 
тыгъдады хъёуы сёрмё.
Иу рёстёг акъоппы Бызыкка-

тё ёппёт бинонтёй арты фарсмё 
бадтысты. Скъоладзау Мёликётыл 
даргъ дзыккутё уыд, йё сёр ных-
садта, артмё йё сур кодта. Ёваст 
немыцаг хёдтёхёг «мессершмидт» 
ёрбатахт акъоппы сёрмё ёмё 

сыл ёрёппёрста бомбё. Мёли-
кёты сёры фахс ахаста. Чызджы 
ма Бесёгъуыр йё хъёбысмё фел-
вёста, фёлё... Ныййарёг мад 
Икъиан Нуца йёхи кёуынёй мардта, 
йё уёрджытё фёхоста, йё рустё 
ныттыдта, йё хъарёгёй бёлёстё 
дёр змёлыдысты ёмё, цыма уыцы 
рёстёг дуртёй дёр цёссыг калд, 
афтё бинонты бёллёхёй бамё-
гуыр сё алыварс ёгас дуне дёр. 
Цым бёласы бын баныгёдтой Мё-
ликёты. Фёстёдёр, хёст куы бан-
цад, уёд ёй хъёуы уёлмёрдтём 
ёрхастой ёмё йё уым бавёрдтой.
Фёлё уёдмё, 1943 азы 3 январы 

сырх ёфсёддонты амёттаг фесты 
немыцаг фашисттё, тард ёрцы-
дысты Елхотёй. Айхъуыст ёппёт 
хъёуы цёрджытыл цины – Уёлахи-
зы хабар!
Адём акъоппытёй цингёнгё сё 

хёдзёрттём здёхтысты. Чысион 
йё хъёбул Мурик, цалдёр мёй-
дзыд, йё хъёбысы, йе 'ккойы хуыс-
сёнтё тыхт, иннё къухёй хёцыд 
фондзаздзыд Сардийыл, афтёмёй, 
Змейкёйё Елхоты 'хсён цы хъёдын 
хид уыд, ууыл ёрбахызт хъёумё... 
Немыцёгтё ныппырх кодтой хё-
дзар, ницыуал ныууагътой сё 
фёстё...
Раждены фырттёй ма дыууёйё 

– Граф ёмё Гудзи сыздёхтысты, 
хистёр ёмё кёстёр – Гигла ёмё 
Лентъо хёсты цёхёры басыгъдыс-
ты. Фёстёдёр, 60-ём азты хъёуы 
сёр, Елхоты комы цалдёр лёппуйы 
хызтой рады хъом. Комы цы бирё 
минётё баззад, уыдонёй иу схё-
цыд Бесёгъуыры фырт Бызыккаты 
Мурикыл ёмё йё гёбазгай фё-
хаста. Хатгай ма йё ёрёмбырд код-
той...
Уастён, адёмы тёригъёдёй, 

хёстён йё кой фесёфа.

ТОХТЫ Хуанё

Ремонт стиральных машин 
и холодильников.

Тел.: 8-988-835-55-50 (Азамат); 
8-963-377-80-00 (Борис).

Футбол

Райдыдта 
цёттёгёнён рёстёг

Ирыстоны спорт-
уарзджытё тынг лём-
бынёгёй ёнхъёлмё 
кёсынц, сё уарзон 
футболон командё 
«Алани»-йы цы ивд-
дзинёдтё цёуы, уы-
дон цёмё рахиздзыс-
ты, уымё.

9 январы Уёрёсейы 
Фыццаг къорды футболон 
командётён фёци сё 
фёлладуадзён рёстёг, 
ёмё ныр сёхи цёттё 
кёндзысты, 1 мартъийы 
чи райдайдзён, уыцы 
2024-2025 азты чемпио-
наты дыккаг хайы хъёз-
тытём. Уыцы ёртындёс 
туры фембёлдтытё сбё-
рёг кёндзысты, Фыццаг 
къордёй Уёлдёр къор-
дмё (Премьер-лигёмё) 
чи схиздзён, уыцы дыууё 
командёйы, ёмё фёс-
таг бынётты баззайёг 
лёмёгъдёр командё-
ты дёр. Уыцы фёстаг-
дёртён сё спортивон 
фёндаг уыдзён дёлдёр 
къордмё.
Хъыгагён, абон ахём 

мёгуырау уавёры ис 
«Алани» дёр, ёмё йын 
тас у дёлдёр къордмё 
рахауынёй. Нё коман-
дёйы иузёрдион фарс-
хёцджытён уый у зёр-
дёнизау, ёмё сё фёнды 
базонын: цавёр амёлттё 
арёзт цёуы уавёр фё-
рогдёр кёнынён, цы ивд-
дзинёдтё ёрцёудзён 
командёйы разамынд 
ёмё хъазджыты номхыгъ-
ды, кёд срёвдз уыдзён 
нё сёйраг стадион?
Уыцы фарстытён нын 

йё хъуыдытё загъта, нё 
уарзон командё «Спартак-
Алани»-йы раздёры 
сгуыхтдзинёдтём стыр 
ёвёрён чи бахаста, а 
фёстаг рёстёджы та 
«Алани»-йы генералон ди-
ректор чи у, уыцы зынд-
гонд футболист Тедеты 
Бахвё.

 – Куыд зонём, афтё-
мёй ацы аз «Алани»-йы 
разамонджытё клубы 
ёхцайы фёрёзтё зын-
гё фёцыбырдёр код-
той. Уыцы уавёр куыд 
фёзындзён коман-

дёйы дарддёры куыс-
тыл?

– Кёй зёгъын ёй хъё-
уы, нё командёйы ар-
хайд а фёстаг рёстёг 
фёцудыдта. Афойнадыл 
хатдзёгтё конд не ’рцыд, 
цы хъазджытё дзы уыди, 
уыдонён ёмбёлгё ра-
ивджытё бацёттё кёны-
ны фарстайё. Уый аххо-
сёй нё командё ацы азы 
чемпионаты цы иу ёмё 
ссёдз хъазты акодта, 
уыдоны ёруагъта ёгёр 
бирё къуыхцытё, ёмё, 
ныр чемпионаты цы ёст-
дёс командёйы хъазынц, 
уыдоны ’хсён цёуы ёвд-
дёсём бынаты. Афтё 
быноз бынаты уёвын ма-
хён не ’мбёлы, ёмё нё 
ныр тынг зёрдиагёй ба-
цархайын хъёуы ахём 
уавёрёй нёхи ратонын, 
цёмёй Фыццаг къорды 
чемпионаты баззайём. 
Нё хъазджытё декабры 
сё фёллад уадзынмё куы 
цыдысты, уёд сын загъд 
уыди, «Алани»-йы прези-
дент Гуыриаты Владимиры 
номёй, ёхцайы фёрёзтё 
кёй фёкъаддёр уыдзыс-
ты ёмё уый хъазджыты 
мыздыл кёй фёзындзён.
Мызды фёкъаддёрыл 

разы чи у, уыдонёй сты 
– Багаты Алан, Бутаты Ал-

лон ёмё иннётё. Кёй 
зёгъын ёй хъёуы, ис дзы 
ахёмтё дёр, ёмё ныри-
дёгён ёндёр командё-
тём чи ацёудзён. Ныр-
ма кёронмё бёрёггонд 
нёма сты, командёйы 
рёнхъыты ныры хъазджы-
тёй чи баззайдзён, уыдон. 
Ныртёккё нё тренертё, 
Гогниты Спартачы раза-
мындёй, лёмбынёгёй 
ёвзарынц, нё республи-
кёйы футболон скъолаты 
хъомылгёнинёгты ’хсён 
цы сёрён лёппутё ис, 
уыдонёй цёттёдёр чи 
у, ахёмты. Уый раст ёмё 
хъёугё хъуыддаг у, уы-
мён ёмё, нёхи хъомыл-
гёнинёгтёй командёйы 
фылдёр куы уа, ёмё, 
уыдон сёхи ёмбёлгё 
арёхстджын ёмё сёрё-
нёй куы равдисой, уёд 
уый уёлдай ёхсызгондёр 
вёййы нё футболуарз-
джытён. Ёз хорз хъуыды 
кёнын, мах-иу 1990 азты 
нё стадионмё куы ра-
хызтыстём, уёд ныл нё 
спортуарзджытё куыд цин 
кодтой, цы къухёмдзёгъд 
ёмё-иу арфётимё сём-
бёлдысты махыл. Уый нын 
уыд рёсугъд лёварау, 
ёмё не ’ппёт тыхтёй 
дёр тырныдтам нё фут-
болуарзджыты зёрдётё 
барухс кёнынмё. Тынг 

нё фёнды, цёмёй ацы 
аз, куыд гёнён ис, афтё 
раздёр сцёттё уа нёхи 
стадион, ёмё нё футбо-
листтё сё арёхстдзинад 
ёмё уёлахизмё тыр-
нындзинад ёвдисой сё 
иузёрдион фарсхёцджы-
ты раз. Нё клубы прези-
дент Гуыриаты Владимиры 
фёрцы ныртёккё стадио-
ныл куыст куыд цёуы, уый 
ныфс дётты, ацы аз уал-
дзёджы кёй сцёттё уы-
дзён, уымён. Цыппар азы 
дёргъы нё футболисттён 
фадат кёй нё уыд сёхи 
стадионы хъазынён, уый, 
ёппынфёстаг, знаггад 
ёрхаста командёйён. 
Ныр ацы уалдзёджы мах 
фёнды Ирыстоны футбол-
уарзджыты, раздёрау, 
нё стадионы трибунё-
ты уынын, ёмё нын уый 
Хуыцауы цёст бауарзёд! 
Мах не ’ппёт тыхтёй ар-
хайдзыстём ацы аз Фыц-
цаг къорды баззайыныл, 
фёлё уый фёстё ко-
мандёйы размё ёвёр-
дзыстём стырдёр хёстё. 
Бар нын нёй «Алани»-йы 
кад дёлёмё ёруадзы-
нён, – балхынцъ кодта йё 
ныхас Тедеты Бахвё.
Ацы бонты нё коман-

дёйы номхыгъды чи ис, 
уыцы футболисттё ёмё 
ма ёрыгон хъазджыты 
къорд сты сёхи цёттё-
гёнён ёмбырды Дзёу-
джыхъёуы. Ам сём, фыц-
цаджыдёр, уыдзён меди-
цинон ёркаст, уый фёстё 
та тренерты разамындёй 
райдайдзысты сё физи-
кон цёттёдзинадыл ку-
сын ёмё куыдфёстёмё 
рахиздзысты футболон 
тренировкётём. Ацы аз 
командёйён фадат нёй 
йёхи цёттё кёнынмё 
фёсарёнтём (Туркмё) 
ацёуынён, ёмё сё цёт-
тёгёнён ёмбырд цёу-
дзён нёхимё. Чи зоны, 
ёмё уый пайдайы хос 
фёуа, нё командёйыл цы 
ног футболисттё бафт-
дзён, уыдонён. 
Ацы аз «Алани»-йы кад 

чи хъахъхъёндзён, уыцы 
футболистты номхыгъд 
сбёрёг уыдзён мартъийы 
райдайёны.

БАСКАТЫ Уырызмёг

 Киноаивад 

Ёрдзы ёгъдёуттён нёй халён 
Цёгат Ирыстоны сис-

той киноныв «Цуанон» 
(«Охотник»). Истой йё 
Дыгуры ёмё Уёлла-
джыры  кёмтты. Куыста 
йыл Цёгат Ирыстоны 
кинематографы акаде-
мийы командё. Уый ма 
раздёр систа документа-
лон киноныв «Булкъон 
Ксанти» – Мамсыраты 
Хаджумары цард ёмё 
тохы тыххёй.

Киноныв «Цуанон»-ы ис 
иунёг сёйраг архайёг – 
цуаны хабёртты сусёг-
дзинёдтё кёмён нал ис, 
иттёг дёсны чи сси уыцы 
хъуыддаджы, уыцы курди-
ат йё фыдёлтёй кёмё 
баззад, ахём адёймаг. 
Ёцёг дзы ис иу хицён-
дзинад – йё фыдёлтё 
цуан сырдтыл кодтой, цё-
мёй сын уа цёрыны фё-
рёз бинонтё дарынён. 
Ацы адёймаг та сырдты 
цёгъды йё зёрдёйы 
дзёбёхён, ницы хъуаг у, 
афтёмёй.
Кинонывы продюсер 

Туаты Тамарё куыд 

зёгъы, афтёмёй кино-
нывмё кёсёг йё сёйраг 
архайёгимё кёны ёмдзу 
кёрёй-кёронмё. Бёл-
вырдёй уыны, куыд ёгъа-
тырёй мары лёг хъёды 
цёрёгойты, куыд тугмон-
даг ёууёлтё фёбёрёг 
вёййынц йё зондахасты, 
фёлё куыдфёстёмё та, 
йё ёгъатырдзинад йёхи 
ныхмё куыд раздёхы, 
ёфхёрд куыд баййафы, 
ёппёт уыдёттё. Киноны-
вы сёйраг хъуыды у ахём 
– ёцёг амондджын ёмё 
дё цардёй разы уыдзынё 
уёд, ёмё дё алфамбы-
лай дунейы ёгъдёуттём 
куыдфёндыйы цёстёй 
куы нё кёсай, тыхми сын 
куы нё кёнай...
Командёйён киноныв 

рауадзынён феххуыс, 
культурон хъёппёристы 
Президенты фонды грант 
– фараст милуан сомы 
кёй рамбылдтой, уый.
Нысангонд куыд цёуы, 

афтёмёй киноныв «Цуа-
нон» («Охотник») фыццаг 
хатт фенён уыдзён ацы 
азы июны.

ХЁМЫЦАТЫ Морис 

2025 азы 22 январы 
Тёбёхсёуты Балойы 
номыл Ирон театры 15 
сахатыл уыдзён Цё-
гат Ирыстоны фыццаг 
адёмон артисты ном-
хёссёг ёмё фыццаг 
Ленины орденхёссёг 
Таутиаты Солёманы 
мысён изёр.
Табуафси, саккаг 

нём кёнут!
Таутиаты мыггаг

